
30 sentyabr 2020-ci il, çərşənbə 7
Azərbaycan Milli Məclisinin və Pakistan 

Senatının sədrləri arasında telefon danışığı olub

Milli Məclisin Mətbuat və ictimaiyyətlə 
əlaqələr şöbəsindən AZƏRTAC-a verilən 
məlumata görə, telefon danışığı zama-
nı Ermənistanın cəbhə xəttində törətdiyi 
təxribatlar müzakirə olunub. 

Spiker bildirib ki, 27 sentyabr tarixində 
səhər saatlarından etibarən Ermənistan si-
lahlı qüvvələri atəşkəs rejimini kobud şəkildə 

pozaraq Azərbaycan ordusunun cəbhə 
zonasında yerləşən mövqelərini iriçaplı 
silahlar, minaatanlar və artilleriya qurğuların-
dan intensiv atəşə tutub. Ermənistan silahlı 
qüvvələrinin cəbhəyanı ərazilərdə sıx şəkildə 
yaşayan mülki insanları və obyektləri atəşə 
tutması işğalçı ölkə və onun hərbi-siyasi 
rəhbərliyi tərəfindən qəsdən və hədəflənmiş 
şəkildə həyata keçirilmiş təxribatdır.

Milli Məclisin Sədri mülki əhali və hərbi 
qulluqçular arasında həlak olan və yarala-
nanların olduğunu pakistanlı həmkarının 
diqqətinə çatdırıb. Spiker xüsusi olaraq 
qeyd edib ki, vəziyyətin gərginləşməsinin 
məsuliyyəti Ermənistanın hərbi-siyasi 
rəhbərliyinin üzərinə düşür.

Milli Məclisin Sədri ilə ATƏT 
Parlament Assambleyasının Prezidenti 

arasında telefon danışığı olub

Parlamentin Mətbuat və ictimaiyyətlə 
əlaqələr şöbəsindən AZƏRTAC-a bildiriblər 
ki,  telefon söhbətində Ermənistan–
Azərbaycan, Dağlıq Qarabağ münaqişəsi 
ilə bağlı son vəziyyət, Ermənistanın 
Azərbaycana təcavüzü müzakirə edilib. 

Milli Məclisin sədri bildirib ki, sen-
tyabrın 27-dən etibarən Ermənistan si-

lahlı qüvvələri cəbhə xətti boyunca hərbi 
təxribatlar törətməyə başlayıb. Ermənistan 
silahlı qüvvələri iriçaplı silahlardan, mina-
atan və artilleriya qurğularından istifadə 
edərək dinc yaşayış məskənlərini və mülki 
əhalini hədəfə alır. Bu isə 1949-cu ildə qəbul 
edilmiş Cenevrə Konvensiyası da daxil 
olmaqla beynəlxalq hüququn kobud şəkildə 
pozulmasıdır. Beynəlxalq hüquqa əsasən, 
bu, Ermənistan tərəfinin hərbi təcavüzü və 
Azərbaycana qarşı güc tətbiq etməsi kimi 
qiymətləndirilir.  

Spiker vurğulayıb ki, Ermənistanın 
Azərbaycana qarşı hərbi təxribata hazırlaş-
dığı dəfələrlə beynəlxalq birliyin diqqətinə 
çatdırılıb.

Azərbaycan Respublikası Milli 
Məclisinin Sədri Sahibə Qafarova 
ilə Pakistan İslam Respublikası 
Senatının Sədri Məhəmməd 
Sadiq Sancrani arasında telefon 
danışığı olub. 

Milli Məclisin Sədri Sahibə 
Qafarova ilə ATƏT Parlament 
Assambleyasının Prezidenti 
Georgi Tsereteli arasında 
telefon danışığı olub.  

Milli Məclisin Sədri Sahibə Qafarova  
Türkiyənin TRT Haber kanalına Ermənistanın 

hərbi təxribatları barədə müsahibə verib

İlk olaraq, prosesləri diqqət mərkəzində 
saxlayan qardaş Türkiyənin dövlət kanalına 
öz adından və Azərbaycan Respublika-
sının Milli Məclisi adından təşəkkür edən 
Sahibə Qafarova qeyd edib ki, Türkiyə 
Prezidenti Rəcəb Tayyib Ərdoğan, Böyük 
Millət Məclisinin Sədri Mustafa Şentop, Milli 
Müdafiə naziri Hulusi Akar, Xarici İşlər naziri 
Mövlud Çavuşoğlu Azərbaycana dəstək 
ifadə ediblər: “Dəyərli həmkarım Mustafa 
Şentop şəxsən mənə zəng edib və qardaş 
Türkiyənin dəstəyini ifadə edib. Eyni zaman-
da, TBMM-də təmsil olunan siyasi partiyalar 
Azərbaycanla həmrəylik bəyanatları veriblər. 
Biz bu dəstəyi, həmrəyliyi çox yüksək 
qiymətləndiririk”.

Ermənistanın cəbhə xəttində törətdiyi 
təxribatlarla bağlı geniş məlumat verən 
Milli Məclisin Sədri xatırladıb ki, sentyabrın 
27-də səhər saat 06:00 radələrində işğalçı 
ölkənin silahlı qüvvələri yenidən hücuma 
keçib. Bu hücumla Ermənistan yeni ərazilər 
ələ keçirmək niyyəti ilə hərəkət edib: “Onlar 
həm də sivil əhalini hədəf alıblar. Təəssüf ki, 
bizim həm mülki vətəndaşlarımız, həm də 
hərbi qulluqçularımız şəhid olub. Lakin onu 
da qeyd edim ki, Azərbaycan ordusu qısa 
müddətdə əks-hücum əməliyyatına başlayıb 
və düşməni geri çəkilməyə məcbur edib”.

Artıq şanlı ordumuzun bir neçə yaşa-

yış məntəqəsini düşməndən azad etdiyini 
vurğulayan Sahibə Qafarova əmin olduğunu 
bildirib ki, haqq uğrunda savaşan ordumuz 
ən qısa müddətdə işğal altında olan bütün 
torpaqlarımızı azad edəcək: “Biz öz torpaqla-
rımızı azad etmək uğrunda savaş veririk. Biz 
illərdir işğal altında qalan ata-baba yurdumu-
zu işğaldan azad etmək istəyirik və heç kəsin 
torpağına göz dikməmişik. Biz, bizə aid olanı 
geri alırıq və alacağıq”.

Müsahibəsində Azərbaycan torpaqlarının 
30 ildir ki, işğal altında olduğunu xatırladan 
Milli Məclisin Sədri qeyd edib ki, Azərbaycan 
Ermənistanın yeni müharibəyə hazırlaşdığı 
barədə beynəlxalq ictimaiyyətə dəfələrlə 
xəbərdarlıq edib. Azərbaycan Prezidenti 
İlham Əliyev də Ermənistanın bu niyyəti 
barədə dünya ictimaiyyətinə məlumat verib. 
Ermənistanın bu təcavüzkar niyyəti, illərdir 
davam edən işğalçılıq siyasəti regionda sülhə 
əsas əngəldir. Azərbaycan bu işğalı aradan 
qaldırmaqla həm də regiona sülh və əmin-
amanlıq gətirəcək. 

“Hazırda Azərbaycan xalqı Prezident 
İlham Əliyevin ətrafında və bir amal uğrunda 
birləşib. Bu da qələbə çalmaq, torpaqları 
azad etməkdir. Əminik ki, o gün çox yaxındır. 
Çünki Azərbaycan haqq-ədalət savaşı verir. 
Çünki Qarabağ Azərbaycandır!”, – deyə 
Sahibə Qafarova qeyd edib.

Milli Məclisin Sədri Sahibə Qafarova Türkiyənin TRT Haber kanalına 
Ermənistanın Azərbaycana qarşı törətdiyi hərbi təxribatlarla bağlı 
müsahibə verib. Bu barədə AZƏRTAC-a Milli Məclisin Mətbuat və 
ictimaiyyətlə əlaqələr şöbəsindən məlumat verilib. 

AZƏRBAYCAN RESPUBLİKASI NAZİRLƏR KABİNETİNİN QƏRARI
№  355                                                                                                                                                           Bakı şəhəri,  24  sentyabr  2020-ci il

Azərbaycan Respublikasının 2021-ci il üzrə dövlət 
büdcəsinin və icmal büdcənin layihələri və sonrakı üç il 
üçün icmal büdcənin göstəriciləri, Azərbaycan Respub-
likasının 2021-ci il və sonrakı üç il üzrə iqtisadi və sosial 
inkişaf konsepsiyası və proqnoz göstəriciləri haqqında

“Büdcə sistemi haqqında” Azərbaycan Respublikası 
Qanununun tətbiq edilməsi barədə” Azərbaycan Respubli-
kası Prezidentinin 2002-ci il 31 oktyabr tarixli 809 nömrəli 

Fərmanının icrasını təmin etmək məqsədilə Azərbaycan 
Respublikasının Nazirlər Kabineti qərara alır:

1. “Azərbaycan Respublikasının 2021-ci il üzrə dövlət 
büdcəsinin və icmal büdcənin layihələri və sonrakı üç il 
üçün icmal büdcənin göstəriciləri” və “Azərbaycan Respub-
likasının 2021-ci il və sonrakı üç il üzrə iqtisadi və sosial 
inkişaf konsepsiyası və proqnoz göstəriciləri” bəyənilsin. 

2. Bu Qərarın 1-ci hissəsində qeyd edilən layihələr 

“Büdcə sistemi haqqında” Azərbaycan Respublikası Qanu-
nunun 12-ci maddəsində nəzərdə tutulan digər sənədlərlə 
birlikdə Azərbaycan Respublikasının Prezidentinə təqdim 
edilsin.

Əli ƏSƏDOV 
Azərbaycan Respublikasının Baş Naziri

Ədliyyə işçiləri və hakimlər əməkhaqları fondundan  
Silahlı Qüvvələrə Yardım Fonduna 1 milyon 600 min manat köçürüblər

Ordumuza daim xüsusi diqqət yetirən 
Azərbaycan Respublikasının Prezidenti, 
Silahlı Qüvvələrin Ali Baş Komandanı 
İlham Əliyev tərəfindən onun ən yüksək 
səviyyədə təchizatı təmin edilir. Bu gün 
Azərbaycan Ordusu dünyanın ən güclü 
50 ordusu sırasındadır, Cənubi Qafqazda 
isə birincidir. Bunun kökündə qəhrəman 

ordumuzun yüksək döyüş qabiliyyəti, 
müasir silah-sursat və texnika ilə təchizatı 
dayanır. 

Torpaqlarımızın işğaldan azad 
olunmasında ordumuzun uğurlu hərbi 
əməliyyatları xalqımızda böyük ruh 
yüksəkliyi yaratmaqla, vətənpərvərlik 
hissini daha da artırıb. Vətəndaşlarımız 

kütləvi könüllü yazılır, cəbhə üçün, 
qələbə üçün hər şey etməyə hazır olduq-
larını bildirirlər.

Ədliyyə Nazirliyinin mətbuat 
xidmətindən AZƏRTAC-a bildiriblər 
ki, ədliyyə işçiləri və hakimlər vətəndaş 
fəallığı və orduya dəstəklərini nü-
mayiş etdirərək mütəmadi olaraq 
əməkhaqlarının bir hissəsini Silahlı 
Qüvvələrə Yardım Fonduna köçürürlər. 

Cəbhədə qələbələrimizdən ruhlanan 
ədliyyə işçiləri və hakimlər hazırda da 
əməkhaqları fondundan 1 milyon 600 
min manatın Silahlı Qüvvələrə Yardım 

Fonduna köçürülməsi qərarına gəliblər. 
Ordumuz ən yüksək səviyyədə təchiz 

edilir, gündəlik dövlət qayğısı ilə əhatə 
olunur və əlavə heç bir yardıma ehtiyac 
yoxdur. Bu addım isə ordu ilə həmrəylik 
nümayişi kimi mənəvi borc hesab 
olunub. 

Azərbaycan Respublikasının  
Prezidenti, Silahlı Qüvvələrin Ali Baş 
Komandanı İlham Əliyevin qətiyyətli 
mövqeyindən qürur və iftixar hissi duyan 
ədliyyə və məhkəmə işçiləri bu şərəfli 
yolda dövlətimizin başçısının ətrafında 
sıx birləşdiklərini ifadə edirlər.

Azərbaycanın Baş Naziri ilə Türkiyənin 
Vitse-prezidenti arasında telefon danışığı olub

 � Sentyabrın 29-da Türkiyə Respublikasının 
Vitse-prezidenti Fuad Oktay Azərbaycan 
Respublikasının Baş Naziri Əli Əsədova telefonla zəng 
edib.

Nazirlər Kabineti-
nin mətbuat xidmətindən 
AZƏRTAC-a bildiriblər ki, tele-
fon danışığı zamanı Vitse-prezi-
dent Fuad Oktay Ermənistanın 

təcavüzünün qarşısının alınması 
və işğal altındakı torpaqların 
azad edilməsi işində Türkiyənin 
Azərbaycanın yanında olduğunu 
və hər cür yardım göstərməyə 

hazır olduqlarını bildirib.
Baş Nazir Əli Əsədov 

Türkiyə Respublikası 
rəhbərliyinin bütün səviyyələrdə 
Azərbaycana göstərdiyi dəstəyə 
görə minnətdarlığını ifadə edib.

Telefon danışığı zamanı Baş 
Nazir Əli Əsədov və Vitse-
prezident Fuad Oktay ikitərəfli 
münasibətlərə dair məsələləri də 
müzakirə ediblər.

Azərbaycanın Baş prokuroru Rusiyanın 
Baş prokuroruna müraciət edib

Baş Prokurorluğun mətbuat 
xidmətindən AZƏRTAC-a daxil olan 
məlumatda bildirilib ki, bundan başqa, 
Yaxın Şərq və Mərkəzi Asiya ölkələrinin 
öyrənilməsi üzrə Mərkəzin sədri Sem-
yen Baqdasarovun “Vzqlyad” qəzetində 
Azərbaycanın mülki əhalisinin yaşa-
dığı Gəncə şəhəri və Daşkəsən rayonu 
ərazilərinin, o cümlədən, beynəlxalq 

strateji əhəmiyyət kəsb edən Bakı-Cey-
han qaz kəmərinin atəşə tutulması barədə 
çıxışı da yer alıb.

Bununla bağlı Azərbaycan Res-
publikasının Baş prokuroru Kamran 
Əliyev Rusiya Federasiyasının Baş 
prokuroru İqor Krasnova və İstintaq 
Komitəsinin sədri Aleksandr Bastrıkinə 
rəsmi müraciət edərək bildirib ki, sen-

tyabrın 27-dən başlayaraq təcavüzkar 
Ermənistanın hərbi-siyasi rəhbərliyi 
təxribatçı əməllərini davam etdirərək, 
beynəlxalq humanitar hüququn əsas 
norma və prinsiplərini kobud şəkildə poz-
maqla, o cümlədən, Cenevrə Konvensi-
yası və BMT-nin Təhlükəsizlik Şurasının 
qərarları ilə üzərinə düşən öhdəlikləri 
yerinə yetirməyərək dinc Azərbaycan 
əhalisinin sıx yaşadığı əraziləri ağır 
artilleriyadan atəşə tutub, nəticədə mülki 
əhali arasında ölən və yaralananlar var.

Müraciətdə, həmçinin göstərilib 
ki, hədəf kimi əhalinin kompakt ol-
duğu məntəqələr – rayon və kənd 
mərkəzləri, mülki infrastruktur obyektlər 
– xəstəxanalar, tibb məntəqələri, məktəb 
binaları, uşaq bağçaları seçilir.

Hazırkı vəziyyəti və yuxarıda qeyd 

edilənləri nəzərə alaraq, Baş proku-
ror Azərbaycan Respublikasının ərazi 
bütövlüyünə qarşı yönəlmiş təcavüzkar 
siyasəti yürüdən, o cümlədən, 
bəyanatlarında Rusiya Federasiyasının 
Cinayət Məcəlləsinin 208.1-ci (fede-
ral qanunla nəzərdə tutulmayan silahlı 
birləşmənin yaradılması, habelə belə 
bir qurumun rəhbərliyi və ya onun 
maliyyələşdirilməsi), 205.2.2-ci (KİV 
istifadə edilməklə terror fəaliyyətlərinə, 
terrorizmin ictimai əsaslandırılmasına və 
ya terrorizmin təbliğinə açıq çağırışlar), 
280.2-ci (KİV istifadə edilməklə eks-
tremist fəaliyyətə açıq çağırışlar), 282.2 
“b” bəndi (nifrət və ya düşmənçiliyin 
qızışdırılması, habelə insan ləyaqətinin 
alçaldılması), 359.3-cü (muzdluluq) və 
digər maddələrində nəzərdə tutulmuş 
cinayətlərin törədilməsinə açıq çağı-
rışlara yol verən şəxslər və təşkilatlar 
barəsində qanuni tədbirlərin görülməsini 
xahiş edərək, məsələnin şəxsi 
nəzarətlərinə götürülməsinə ümidvar 
olduğunu bildirib.

№  360                                                                                                                                                           Bakı şəhəri,  29  sentyabr  2020-ci il

Azərbaycan Respublikası Nazirlər Kabinetinin 
“Məcburi dövlət sosial sığortası üzrə ödəmələrin və əmək 
qabiliyyətini müvəqqəti itirmiş işçilərə sığortaedənin 
vəsaiti hesabına ödənilən müavinətin hesablanması və 
ödənilməsi haqqında Əsasnamə”nin təsdiq edilməsi 
barədə” 1998-ci il 15 sentyabr tarixli 189 nömrəli 
Qərarında dəyişiklik edilməsi haqqında

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabinetinin 1998-ci il 
15 sentyabr tarixli 189 nömrəli Qərarı (Azərbaycan Respub-
likasının Qanunvericilik Toplusu, 1998, № 9, maddə 596; 
2000, № 10, maddə 764; 2001, № 3, maddə 214; 2003, № 6, 
maddə 342; 2005, № 7, maddə 661, № 9, maddələr 857, 858, 
№ 12, maddə 1244; 2006, № 1, maddə 58, № 3, maddə 291, 
№ 4, maddə 370, № 9, maddələr 819, 821, № 10, maddələr 
902, 903; 2007, № 2, maddələr 185, 188, № 5, maddə 544; 
2008, № 2, maddələr 114, 129, 130, № 9, maddə 853; 2009, 
№ 10, maddə 857; 2010, № 3, maddələr 263, 264, № 8, 
maddə 763,  № 12, maddə 1123; 2011, № 5, maddə 449,  
№ 7, maddə 742; 2012, № 2, maddə 180, № 7, maddə 773; 

2014, № 4, maddə 459; 2016, № 7, maddə 1343, № 11, maddə 
1973; 2017,    № 4, maddə 610, № 5, maddə 995, № 9, maddə 
1728, № 10, maddə 1913, № 12 (II kitab), maddə 2548; 
2018, № 6, maddə 1348, № 9, maddə 1903, № 11, maddə 
2458, № 12 (II kitab), maddə 2736; 2019, № 4, maddə 781, 
№ 7, maddə 1319; 2020, № 4, maddə 480) ilə təsdiq edilmiş 
“Məcburi dövlət sosial sığortası üzrə ödəmələrin və əmək 
qabiliyyətini müvəqqəti itirmiş işçilərə sığortaedənin vəsaiti 
hesabına ödənilən müavinətin hesablanması və ödənilməsi 
haqqında Əsasnamə”də aşağıdakı dəyişikliklər edilsin:

1. 8-ci hissədən “və ya sağlamlıq imkanlarının 
məhdudluğu” sözləri çıxarılsın.

2. 21-ci hissə üzrə:
2.1. birinci abzasda “əlillərə (müharibə əlillərindən başqa 

və sağlamlıq imkanları məhdud uşaqlara)” sözləri “əlilliyi 
olan şəxslərə (müharibə ilə əlaqədar əlilliyi olan şəxslərdən 
başqa)” sözləri ilə və “əmək şikəstliyi” sözləri “istehsalat 
qəzası” sözləri ilə əvəz edilsin;

2.2. ikinci abzasda “əlilin və sağlamlıq imkanları məhdud 
uşağın” sözləri “əlilliyi olan şəxsin” sözləri ilə (hər iki halda), 
“əmək şikəstliyi” sözləri “istehsalat qəzası” sözləri ilə əvəz 
edilsin və həmin abzasa “sağlamlıq imkanlarının məhdudluğu” 

sözlərindən əvvəl “18 yaşınadək” sözləri əlavə edilsin;
2.3. üçüncü abzasda “əlillərə (vərəm xəstəliyi olan 

əlillərdən başqa və sağlamlıq imkanları məhdud uşaqlara)” 
sözləri “əlilliyi olan şəxslərə (vərəm xəstəliyi olan əlilliyi 
olan şəxslərdən başqa)” sözləri ilə, “baxılanadək” sözü 
“müəyyən edilənədək” sözləri ilə əvəz edilsin və həmin abza-
sa “sağlamlıq imkanlarının məhdudluğu” sözlərindən əvvəl 
“18 yaşınadək” sözləri əlavə edilsin.

3. 44-cü hissənin ikinci abzasında və 46-cı hissənin dör-
düncü abzasında “əmək şikəstliyi” sözləri “istehsalat qəzası” 
sözləri ilə əvəz edilsin.

4. 62-ci hissənin on beşinci abzasında “sağlamlıq imkan-
larının məhdudluğu” sözləri “əlillik” sözü ilə əvəz edilsin.

5. 79-cu hissənin ikinci abzasında “əlil olmuş” sözləri 
“əlilliyi müəyyən edilmiş” sözləri ilə əvəz edilsin.

6. 107-ci hissənin üçüncü abzasının üçüncü cümləsində 
“əmək xəsarəti” sözləri “istehsalat qəzası” sözləri ilə əvəz 
edilsin.

Əli ƏSƏDOV 
Azərbaycan Respublikasının Baş Naziri

Azərbaycan Respublikasının Baş Prokurorluğu Rusiyanın bir 
sıra kütləvi informasiya vasitələrində və sosial media səhifələrində 
Rusiya erməniləri İttifaqının rəhbəri Ara Abramyanın bu ölkədə 
yaşayan 20 minə yaxın erməni soydaşını könüllü qismində Dağlıq 
Qarabağ ərazisinə Rusiyadakı erməni diasporasının köməyi ilə 
göndəriləcəyinə dair bəyanatı ilə bağlı məlumat yayıb.

Milli Məclisin Sədri Sahibə Qafarova Türkiyə Böyük Millət 
Məclisinin Sədri Mustafa Şentopa məktub ünvanlayıb

Parlamentin Mətbuat və 
ictimaiyyətlə əlaqələr şöbəsindən 
AZƏRTAC-a bildiriblər ki, məktubda 
Türkiyə Böyük Millət Məclisində təmsil 
olunan siyasi partiyalar – Ədalət və İnki-
şaf Partiyası, Cümhuriyyət Xalq Parti-
yası, Milliyətçi Hərəkat Partiyası və İYİ 
Partiya tərəfindən 28 sentyabr 2020-ci il 
tarixində qəbul olunan və Ermənistanın 
törətdiyi növbəti təcavüz aktının və 

təxribatın kəskin şəkildə qınandığı 
Birgə Bəyanatın Azərbaycanda böyük 
rəğbətlə qarşılandığı bildirilir. Sahibə 
Qafarova partiyaların qətiyyətli və 
ədalətli mövqe ortaya qoyduqları üçün 
öz adından və Azərbaycan Respublikası 
Milli Məclisinin bütün üzvləri adından 
minnətdarlığını ifadə edib. 

Məktubda bildirilir ki, Azərbaycan 
hazırda beynəlxalq hüququn ona verdiyi 

haqdan istifadə edərək Ermənistanın 
işğalı altında qalan torpaqlarını azad 
etmək üçün savaşır: "Biz sülhsevər 
dövlət olaraq son 30 ildə münaqişənin 
danışıqlar masası ətrafında, dinc yolla 
həlli üçün səbirlə gözlədik. Münaqişənin 
Azərbaycanın ərazi bütövlüyünün bərpa 
edilməsi prinsipi əsasında həllinə dair 
BMT və ATƏT başda olmaqla çox-
saylı beynəlxalq təşkilatların qərar və 
qətnamələrinin icra edilməsini tələb 
etdik. Lakin 30 il ərzində nə bu qərarlar 
Ermənistan tərəfindən icra edildi, nə də 
beynəlxalq ictimaiyyət Ermənistana bu 
qərarları icra etməsi üçün təzyiq göstərdi. 
Bu isə son nəticədə cəzasız qalan 

Ermənistanın yenidən Azərbaycana hü-
cum etməsi və yeni torpaqlar işğal etmək 
cəhdi ilə yekunlaşdı. Lakin Azərbaycanın 
şanlı ordusunun qətiyyəti ermənilərin bu 
cəhdini artıq boşa çıxarmışdır. Əminik 
ki, şanlı ordumuz bu qətiyyəti ilə ən qısa 
müddətdə torpaqlarımızı tam şəkildə azad 
edəcəkdir və Azərbaycanın ərazi bütövlü-
yü təmin olunacaq". 

Məktubda qeyd olunub ki, bu bəyanat 
Azərbaycan və Türkiyənin milli xarakter 
daşıyan bütün məsələlərdə hər zaman 
bir-birinin yanında olduğunu bir daha 
göstərdi.

Azərbaycan Milli Məclisinin Sədri Sahibə Qafarova 
Türkiyə Böyük Millət Məclisinin Sədri Mustafa Şentopa 
məktub ünvanlayıb. 

İşğalçı Ermənistanın növbəti hərbi təxribatlarına cavab 
olaraq Azərbaycan Ordusu tərəfindən bütün cəbhəboyu 
uğurlu əks-hücum əməliyyatları həyata keçirilir. 

